
                     U skladu sa članom 36.  Pravila studiranja za treći ciklus studija na Univerzitetu u Sarajevu, dostavljamo Vam na razmatranje i verifikaciju Izvještaj Komisije za ocjenu uslova kandidatkinje MIRELE IMŠIROVIĆ, MA i podobnosti teme doktorske disertacije pod naslovom: „JUGOISTOČNA EVROPA U KINESKOJ GEOPOLITIČKOJ I GEOEKONOMSKOJ STRATEGIJI INICIJATIVA POJAS I PUT”  istraživačko polje sigurnosne i mirovne studije, koji je Vijeće Fakulteta političkih nauka Sarajevo prihvatilo na sjednici održanoj 09.02.2021. godine. 

Prilog:                                                                                 D E K A N,

Sarajevo, 11.01.2021.

NASTAVNO-NAUČNOM VIJEĆU FAKULTETA POLITIČKIH NAUKA UNIVERZITETA U SARAJEVU

Na osnovu člana 59. (tačka m) Statuta Univerziteta u Sarajevu, a u vezi sa članovima 36. i 37. Pravila studiranja za treći ciklus studija Univerziteta u Sarajevu, Senat je na 22. elektronskoj  sjednici održanoj 23.12.2020. donio Odluku o obrazovanju Komisije za ocjenu uslova kandidatkinje Mirele Imširović, MA i podobnosti teme doktorske disertacije pod naslovom Jugoistočna Evropa u kineskoj geopolitičkoj i geoekonomskoj strategiji Inicijativa pojas i put, u sastavu: Dr.sc. Nerzuk Ćurak, redovni profesor, predsjednik; Dr.sc. Sead Turčalo, vanredni profesor, član; Dr.sc. Vlado Azinović, redovni profesor, član. Nakon što je Komisija proučila dostavljenu finalnu prijavu teme doktorske disertacije, podnosimo Nastavno-naučnom vijeću slijedeći:

I Z V J E Š T A J

1. Ocjena uvjeta kandidatkinje

Mirela Imširović je rođena 17. januara 1979. godine u Tuzli. Diplomski studij je završila u Sarajevu na Filozofskom fakultetu, odsjek Bosanski, hrvatski i srpski jezik i književnost naroda BiH. Magistrirala je Međunarodne odnose u Pekingu u Kini pod punom stipendijom UNESCO/Peoples Republic of China (The Great Wall) program stipendiranja i  Bosanski, hrvatski i spski jezik i književnost naroda BiH na Filozofskom fakultetu u Sarajevu. Od 2016. godine angažirana je kao konsultant u kreiranju demokratske kulture u nastavi u nekoliko projekata Vijeća Evrope u Strazburgu: “Strengthening Education for Democracy” (2016.), „Online resources development“ (2017.), „FRED, Fostering Rapprochement through Education for Democracy and Language Learning” (2018.). Član je u organizacijama: “UN Women” USNC, “Silk Road E-Commerce Capacity Building Platform” Shangai, Kina, “Pestalozzi” Vijeće Evrope, Strazburg, Francuska, “Belt & Road Tourism Ambassadors Alliance Wuhan”, Kina, “Mreža za izgradnju mira”, Sarajevo, BiH, “Care with” Udruženje Sarajevo, BiH. Razvila je i implementirala radionicu pod nazivom “Razvoj interkulturalnog okruženja korištenjem društvenih medija u kulturno raznolikim društvima” sa onlajn sustavom za upravljanje učenjem (LMS) u sklopu projekta Vijeća Evrope.  Objavila je znanstveni rad:

- “Klasična geopolitika, novi analitički model Phil Kelly”, Pannoniana: Časopis za humanističke znanosti, Vol. 3 broj 1-2, 2019. Hrčak ID: 230865. (na engleskom jeziku)

Na osnovu naprijed iznesenih činjenica Komisija je mišljenja da kandidatkinja Mirela Imširović ispunjava uslove za izradu predložene doktorske disertacije.

2. Ocjena podobnosti teme doktorske disertacije

a. Problemsko područje

Dosadašnja istraživanja o Kini i njenoj ekonomskoj i političkoj usmjerenosti na Jugoistočnu Evropi su veoma štura. U kineskoj “going out” strategiji cijela Evropa odabrana je kao bitna regija svijeta za ulaganje kineskog kapitala. Nije moguće razumjeti Kinu na osnovu informacija i predodžbi serviranih medijskim putem. Kina je civilizacija koja je stara 5000 godina, razvijala se izolovano i drukčije od zemalja Evrope i Amerike. Njen razvitak nije bio naklonjen religijskim moralnim mjerilima. U Kini je čovjek centar, a njegovo postojanje je bivstvovanje pod zajedničkim nebom. Radom ćemo pokušati iznijeti i definirati namjere, ciljeve, težnje - strategiju Kine, kao i njene ekonomske i političke planove kroz projekat Inicijativa pojas i put. 

Strategija po kojoj su zemlje jugoistočne Evrope "ulazna vrata", temelji se na pretpostavci da je kineskim kompanijama u interesu smanjiti troškove transporta i izbjegavanje carina s Europskom Unijom i svih drugih prepreka koje relativno ograničavaju njen pristup tržištu Evropske Unije. Kina na jugoistok Evrope gleda iz ekonomske perspektive, odnosno sinteze svojih ekonomskih interesa u Evropi. Kina želi da ulaže u visoku tehnologiju, termoelektrane, hidroelektrane, IT inžinjering. Ona želi da se globalizira. Ekspanzijom jezika, kulture, akademskim i poslovnim razmjenama i ulaganjima strateški nastoji da bude dio globalizacije, one globalizacije koje su već duže vrijeme predvodnici SAD i Evropska Unija.  

Upravo ovakav skup djelovanja stvara prostor za Novu veliku igru u polju globalizacije, a na prostoru jugoistočne Evrope. 

Zadnjih godina Evropska Unija aktivno pronalazi rješenja za razvoj trgovinsko - ekonomskih odnosa sa Kinom. Svi su izgledi da će Kina i Evropska Unija još dugo "drugovati" na (geo)ekonomskom, a samim tim i (geo)političkom planu. Gdje je u tom kontekstu prodora Kine u Evropu mjesto, uloga i geopolitička vrijednsot Jugoistočne Evrope, centralna je problemska preokupacija kojom će se kandidatkinja Imširović baviti u doktorskom istraživanju.

b. Istraživačko pitanje i hipoteze istraživanja

Doktorska disertacija ima za cilj dati odgovor na pitanje: 

Zašto je jugoistočna Evropa prostor balansiranja moći? 

Iz ovako definiranog istraživačkog pitanja proizilaze sljedeće hipoteze:

Generalna hipoteza
Kineska geopolitička i geoekonomska grand strategija institucionalizirana kroz jedan od najambicioznijih projekata u historiji, Inicijativa pojas i put, nastoji u međuprostoru jugoistočne Evrope konstruirati međunarodne ekonomske i političke prilike koje unapređuju njen geopolitički i geoekonomski status s ciljem transformacije Kine iz regionalne u globalnu super silu. 
Posebne hipoteze 

1. Globalizacija kao jedna od politika međunarodnih odnosa ne odbacuje ideološko tumačenje politike nacionalnog interesa. 

2. Američki geopolitički i geoekonomski pristup regiji zasnovan je na pružanju mogućnosti razvoja Nove velike igre na prostoru jugoistočna Evropa. 

3. Neodlučnost pripadanja regije Jugoistočne Evrope Evropskoj Uniji otvara mogućnost multipolarnog uticaja na ovu geopolitičku regiju. 

4. Rimland kao prostor širenja političke moći ekonomskom dominacijom - geoekonomija postaje nova geopolitika.

5. Koalicija Evropske Unije i Sjedinjenih Američkih Država uz novu vesternizaciju Jugoistočne Evrope remeti procese uspostavljanja "geoekonomskog vlasništva" Kine u pojasu jugoistočnoevropskog regionalnog bazena.

6. Dominacija kulturne moći kao predtekst svjetske moći. 

7. Bosna i Hercegovina u međuprostoru Nove velike igre.

c. Metodološki pristup

Pristup istraživačkom radu biti će zasnovan na analizi postojeće literature, istraživanjima i poređenjima. Napravit će se online anketa na bazi intervjua, koja će biti dostupna na svim kontinentima. Indikatori koji će se koristiti u toku rada u provjeri hipoteza prvenstveno trebaju biti objektivni, pouzdani, precizni i reprezentativni. U istraživanju će biti primjenjene osnovne analitičke i sintetičke metode. To su analiza, apstrakcija, dedukcija, generalizacija, sinteza, konkretizacija i indukcija. Naglasak će biti na analizi, dedukciji i indukciji, jer će se kroz njih upravo iznijeti i sagledati svi elementi koji će u konačnici predstaviti jednu cjelinu. 
Tip naučnog istraživanja: 

Istraživanje će biti kvantitativno - kvalitativno i empirijsko. To znači da će uloga jugoistočne Evrope u kineskoj geopolitičkoj i geoekonomskoj strategiji Inicijativa Pojas i Put primarno zahtijevati teorijski okvir, uz provjeru analitičkih modela i njihovo ukrštanje sa empirijskim podacima. 
d. Ciljevi istraživanja

Ciljevi istraživanja imaju svoju naučnu i društvenu dimenziju. 

Glavni cilj istraživačkog rada: 

Osnovni cilj istraživanja ide u smjeru šire naučne analize i kritičkog promišljanja odnosa kineske geopolitičke i geoekonomske strategije spram jugoistočne Evrope, oslanjajući se na dubinsku analitičku opservaciju jednog od najambicioznijih projekata u historiji - Inicijativu Pojas i Put posredstvom kojeg Kina želi dodatno regionalizirati i globalizirati svoju geostratešku poziciju.

Sporedni cilj istraživanja: Propitati da li se mogu očekivati benefiti i kakva je priroda eventualnih koristi za zemlje jugoistočne Evrope od kineskog projekta Inicijativa pojas i put.  Dodatni pragmatični i društveni ciljevi istraživačkog rada:

Cilj I: Važnost i nužnost razumijevanja projekta Inicijativa pojas i put, koji se proteže zemljama jugoistočne Evrope. 

Cilj II:  Razumijevanje djelovanja kineske geoekonomske i geopolitičke strategije na prostoru jugoistočne Evrope. 

Cilj III: Razumijevanje prednosti i nedostataka projekta Inicijativa pojas i put, kako bi prostor  jugoistočne Evrope razvio svoj geopolitički subjektivitet bez padanja u zamku "geopolitičkog objekta"

Cilj IV: Istražiti, proučiti i analizirati kinesku geopolitičku i geoekonomsku strategiju na prostoru jugoistočne Evrope kroz projekat Inicijativa pojas i put. 

Cilj V: Analiza kineske politike nemiješanja u druge, suverenitetske politike. 

Cilj VI: Postavka teorije u model - geoekonomija postaje nova geopolitika. 

e. Teorijski okvir i pregled literature

Osnova istraživanja zamišljena je kao kombinacija teorijskog, empirijskog i komparativnog načina istraživanja. Temelj istraživanja će biti kombinacija klasične i kritičke geopolitke. Klasična geopolitika s obzirom da nudi modele koji predstavljaju odnose politike, historije i društvenih nauka s geografijom bit će relevantan teorijski okvir. Modeli (jedan ili više) će biti primijenjeni na prostoru jugoistočne Evrope uz detaljna obrazloženja funkcionalnosti, što će nam na kraju dati sliku prostora u modelu. Kritičkom geopolitikom će se pokušati razjasniti kako ekonomske sile kao aktivni ili pasivni akteri oblikuju međunarodnu politiku na osnovu stvorenih ideja o mjestima unutar vlastitih intelektualnih rukovodećih krugova, te načina uticaja na vlastitu (pojedinac - država) predodžbu o prostoru i politici. Kritička geopolitika dekonstruira ideološke i političke sadržaje te time pokušava predstaviti sliku načina na koji prostorni modeli mobiliziraju politiku. U odabiru modela koristit će se knjiga “Classical Geopolitics, A New Analytical Mode”, Phil Kelly, gdje je autor jasno istaknuo razdvajanje modela od teorije te i njegovu primjenu. U knjizi se nalazi šezdeset teorija, a one se mogu koristiti za tumačenje akcija i politika u oblasti međunarodnih odnosa i spoljne politike. Knjiga Klausa Dodds-a Geopolitika, s obzirom da je u ovoj knjizi iznešena geopolitička arhitektura sa kartama, koristit će se kao neophodna u modelu. Knjiga OʹTuathhaila, Uvod u geopolitiku poslužit će u odabiru modela geopolitike globalnih prijetnji ponajviše.  Odabrani model bit će korišten u definiranju strategije Kine u zemljama jugoistočne Evrope. Analizom činjenica i izdvajanjem određenih situacija i mjesta pomoći će u odabiru prioriteta te će kandidatkinja rezultat postaviti u model, koji će predstavljati Novu veliku igru na prostoru jugoistočne Evrope (u skladu sa hipotetičkim okvirom). 
f. Obrazloženje strukture istraživanja

Doktorska disertacija će biti sastavljena iz uvoda, šest dijelova i zaključnih razmatranja.

Uvod će obuhvatiti: razumijevanje kao percepcija, proizvodnju prošlosti, logiku mjesta i okvir zajednice. 
Koncepcijsko-metodološki okvir obuhvatit će teorijsko-metodološki okvir sa svim njegovim segmentima. 

Prvi dio Klasična i kritička geopolitika obuhvatit će isticanje i razmatranje teorija koje se uklapaju u model teze. Drugi dio Geostrategija razlaže strategije Kine, dijelom Evropske Unije i dijelom SAD te ih pozicionira u modelu i teoriji. Treći dio Kina i globalizacija bavit će se Kineskom strategijom težnje globalizaciji i njenom pristupu Jugoistočnoj Evropi. Četvrti dio Jugoistočna Evropa u kineskoj  geopolitičkoj i geoekonomskoj strategiji će svesti fokus na mjesto te obrazložiti ulogu Jugoistočne Evrope u kineskoj geopolitičkoj i geoekonomskoj strategiji u prostoru koji se nalazi između Istoka i Zapada, a koji je još uvijek u značajnoj mjeri region nepripadanja većim vojnim i političkim savezima. Peti dio Rimland kao otvoreni geoekonomski projekat dovest će istraživanje na vrhunac u kome će se postaviti teorija u model i dobiti jasan odgovor na naše pitanje Zašto je Jugoistočna Evropa prostor balansiranja moći. Zaključna razmatranja bavit će se ograničenjima prilikom istraživanja, prijedlozima u kontekstu rezultata istraživanja i prijedlozima za dalja istraživanja u vezi sa ovom temom. Pored uvoda i osnovnih poglavlja, disertacija će sadržavati pregled literature, sažetak, te listu tabela, grafikona, ilustracija kao i priloge.

g. Naučni doprinos predložene teme doktorske disertacije

Sveobuhvatno će se propitati glavna hipoteza istraživanja kao i set posebnih hipoteza što će predstaviti jasnu sliku kineske strategije i ciljeve u regionu jugoistočne Evrope.  Utvrdit će se ponašanje kineskih investicija te način na koji one mogu biti iskorištene za otvaranje novih radnih mjesta kao što su to uradile zemlje EU, ali kritički će se valorizirati i moguće prepreke na putu europeizacije zemalja Jugoistočne Evrope zbog kineske energetske inkluzije mimo zahtjeva EU. Definirana strategija i ciljevi predstavit će se i kartografski u prostoru Rimlanda i ustanoviti važnost ovog prostora u svijetu, kao prostora za dominacijske strategije ali i prostora za velike šanse malih zemalja te će u tom kontekstu naročita pažnja biti posvećena važnosti “međuprostora” regiona jugoistočne Evrope u prostoru Rimlanda sa prednostima i nedostatcima. 
3. Mišljenje i prijedlog komisije 

Prijavljena doktorska disertacija predstavlja složen i inovativan pristup istraživanju izuzetno zahtjevne  i nedovoljno propitane teme. Kandidatkinja je kroz razgovor sa Komisijom o radnom projektu prijave doktorske disertacije, te kroz samu finalnu prijavu disertacije, pokazala da je savladala odgovarajuće metode znanstveno-istraživačkog rada, te da posjeduje sposobnost za znanstvenu analizu izuzetno kompleksnog istraživačkog problema i da je osposobljena za izvođenje relevantnih znanstvenih zaključaka.

Na temelju iznesenog, Komisija predlaže Nastavno-naučnom vijeću Fakulteta političkih nauka Univerziteta u Sarajevu da pozitivno ocjeni uvjete kandidatkinje Mirele Imširović za izradu doktorske disertacije a temu doktorske disertacije pod naslovom Jugoistočna Evropa u kineskoj geopolitičkoj i geoekonomskoj strategiji Inicijativa pojas i put prihvati kao podobnu.
                                                                                   KOMISIJA

                                                                ______________________________________

                                                                         Prof. dr. sc. Nerzuk Ćurak,  predsjednik 

                                                                _______________________________________                                                                        

                                                                        Prof. dr. sc. Sead Turčalo, član                                                                                                                                             

                                                                 ______________________________________

                                                               Prof. dr. sc. Vlado Azinović, član

